
Padyasangraha

પદ્યસઙ્ગ્રહઃ

નત્વા તાં પરમેશ્વરીં  શિવકરીં  શ્રીભારતીં  ભાસ્વતીં
ગઙ્ગાતીરનિવાસિના  સુકવિના લોકોપકારાર્થિના   ।

નાનાપણ્ડિતવક્ત્રનિર્ગતવતાં નિર્મીયતે કેનચિત્
પદ્યાનામિહ સઙ્ગ્રહોઽમૃતકથાપ્રસ્તાવવિસ્તારિણામ્ ॥ ૧॥

કાવ્યે ભવ્યતમેઽપિ વિજ્ઞનિવહૈરાસ્વાદ્યમાને મુહુ -
ર્દોષાન્વેષણમેવ મત્સરયુષાં નૈસર્ગિકો   દુર્ગ્રહઃ ।

કાસારેઽપિ વિકાશિપઙ્કજચયે ખેલન્મરાલે પુનઃ
ક્રૌઞ્ચશ્ચઞ્ચુપુટેન કુઞ્ચિતવપુઃ  સમ્બૂકમન્વેષતે॥ ૨॥

અતિરમણીયે કાવ્યેઽપિ પિશુનો દૂષણમન્વેષયતિ ।
અતિરમણીયે વપુષિ વ્રણમિવ મક્ષિકાનિકરઃ॥ ૩॥
કીર્તિઃ   સ્વર્ગતરઙ્ગિણીભિરભિતો  વૈકુણ્ઠમાસ્રાવિતં

ક્ષોણીનાથ તવ પ્રતાપતપનૈઃ સન્તાપિતઃ ક્ષીરધિઃ ।
ઇત્યેવં દયિતાયુગેન હરિણા ત્વં યાચિતઃ સ્વાશ્રયં

હૃત્પદ્મં હરયે શ્રિયે સ્વભવનં કણ્ઠં ગિરે દત્તવાન્॥ ૪॥
રવેઃ કવેઃ કિં  સમરસ્ય સારં કૃષેર્ભયં કિં  કિમદન્તિ ભૃઙ્ગાઃ  ।
સદા ભયં બ્રહ્મપદઞ્ચ કેષાં ભાગીરથીતીરસમાશ્રિતાનામ્॥ ૫॥
વાસઃ કાઞ્ચનપિઞ્ચરે નૃપકરામ્ભોજૈસ્તનૂમાર્જનં

ભક્ષ્યં સ્વાદુરસાલદાડિમફલં પેયં સુધાભં પયઃ ।
પાઠઃ સંસદિ રામનામ સતતં ધીરસ્ય કીરસ્ય મે

હાહા હન્ત તથાપિ જન્મવિટપિક્રોડં મનો ધાવતિ॥ ૬॥
ઉદયતિ યદિ ભાનુઃ પશ્ચિમે દિગ્વિભાગે

વિકસતિ યદિ પદ્મઃ પર્વતાનાં શિખાગ્રે ।
પ્રચલતિ યદિ મેરુઃ શીતતાં યાતિ વહ્નિ-

ર્ન ચલતિ ખલુ વાક્યં સજ્જનાનાં કદાચિત્॥ ૭॥
નિર્વાણદીપે કિમુ તૈલદાનં ચૌરે ગતે વા કિમુ સાવધાનમ્ ।
વયોગતે કિં  વનિતાવિલાસઃ પયોગતે કિં  ખલુ સેતુબન્ધઃ॥ ૮॥
વરમસિધારા તરુતલવાસો વરમિહ ભિક્ષા વરમુપવાસઃ ।
વરમપિ ઘોરે નરકે પતનં ન ચ ધનગર્વિત  Bઆન્ધવશરણમ્॥ ૯॥
કુગ્રામવાસઃ કુજનસ્ય સેવા કુભોજનં ક્રોધમુખી ચ ભાર્યા ।
મૂર્ખશ્ચ પુત્રો વિધવા ચ કન્યા વિનાગ્નિના સન્દહતે શરીરમ્॥ ૧૦॥
વરં મૌનં કાર્યં ન ચ વચનમુક્તં યદનૃતં

વરં ક્લૈબ્યં પુંસાં ન ચ પરકલત્રાભિગમનમ્ ।
વરં ભૈક્ષ્યાશિત્વં ન ચ પરધનાસ્વાદનસુખં

વરં પ્રાણત્યાગો ન ચ પિશુનવાદેષ્વભિરતિઃ॥ ૧૧॥
નિઃસ્વો વષ્ટિ શતં શતી દશશતં લક્ષં સહસ્રાધિપઃ

લક્ષેશઃ ક્ષિતિપાલતાં ક્ષિતિપતિશ્ચક્રેશ્વરત્વં પુનઃ ।
ચક્રેશઃ પુનરિન્દ્રતાં સુરપતિર્બ્રાહ્મં પદં વાઞ્છતિ

બ્રહ્મા વિષ્ણુપદં હરિઃ શિવપદં ત્વાશાવધિં  કે ગતાઃ॥ ૧૨॥
ખ્યાતઃ શક્રો ભગાઙ્ગો  વિધુરપિ મલિનો માધવો ગોપજાતો

વેશ્યાપુત્રો વસિષ્ઠઃ સરુજપદયમઃ સર્વભક્ષ્યો હુતાશઃ ।
વ્યાસો મત્સ્યોદરીયઃ સલવણ ઉદધિઃ પાણ્ડવા જારજાતા

રુદ્રઃ પ્રેતાસ્થિધારી ત્રિભુવનવસતાં કસ્ય દોષો ન જાતઃ॥ ૧૩॥
તુરગશતસહસ્રં ગોગજાનાઞ્ચ લક્ષં કનકરજતપાત્રં મેદિનીં  સાગરાન્તામ્ ।
વિમલકુલવધૂનાં કોટિકન્યાશ્ચ દદ્યાત્ ન હિ ન હિ સમમેતૈરન્નદાનં પ્રધાનમ્॥ ૧૪॥
કાલિદાસકવિતા નવં વયઃ માહિષં દધિ સશર્કરં પયઃ ।
ઐણમાંસમબલા ચ કોમલા સમ્ભવન્તુ મમ જન્મજન્મનિ॥ ૧૫॥
નાક્ષરાણિ પઠતા કિમપાઠિ પાઠિતોપિ કિમુ વિસ્મૃત એવ ।
ઇત્થમર્થિજનસંશયદોલા  ખેલનાં ખલુ ચકાર નકારઃ॥ ૧૬॥
લક્ષ્મણસેન ઉવાચ -

શૈત્યનામ ગુણસ્તવૈવ ત્વદનુ સ્વાભાવિકી સ્વચ્છતા
કિં  બ્રૂમઃ શુચિતાં ભવન્ત્યશુચયઃ સ્પર્શેન યસ્યાઃ પરે ।

કિઞ્ચાતઃ પરમં તવ સ્તુતિપદં ત્વં જીવનં દેહિનાં

ત્વં ચેન્નીચપથેન ગચ્છસિ પયઃ કસ્ત્વાં નિરોદ્ધું  ક્ષમઃ॥ ૧૭॥
વલ્લાલ ઉવાચ -

તાપો નાપગતસ્તૃષા ન ચ કૃશા ધૌતા ન ધૂલી તનો-
ર્ન સ્વચ્છન્દમકારિ કન્દકવલઃ કા નામ કેલીકથા ।

દૂરોત્ક્ષિપ્તકરેણ હન્ત કરિણા સ્પૃષ્ટા નવા પદ્મિની
પ્રારબ્ધો મધુપૈરકારણમહો ઝઙ્કારકોલાહલઃ॥ ૧૮॥

તત્પુત્ર ઉવાચ -

પરીવાદસ્તથ્યો ભવતિ વિતથો વાપિ મહતાં
અતથ્યસ્તથ્યો વા હરતિ મહિમાનં જનરવઃ ।

તુલોત્તીર્ણસ્યાપિ પ્રકટિતહતાશેષતમસો
રવેસ્તાદૃક્તેજો ન હિ ભવતિ કન્યાં ગતવતઃ॥ ૧૯॥

રાજોવાચ -

સુધાંશોર્જાતેયં કથમપિ કલઙ્કસ્ય કણિકા
વિધાતુર્દોષોઽયં ન ચ ગુણનિધેસ્તસ્ય કિમપિ ।

સ કિં  નાત્રેઃ પુત્રો ન કિમુ હરચૂડાર્ચનમણિ-

ર્ન વા હન્તિ ધ્વાન્તં જગદુપરિ કિં  વા ન વસતિ॥ ૨૦॥
ઇતિ શ્રીકવિભટ્ટકૃતઃ પદ્યસઙ્ગ્રહઃ  સમાપ્તઃ॥

